REZIME RADA
Osnovni cilj ovog rada jeste utvrđivanje utjecaja i povezanosti morfoloških karakteristika i bazično-motoričkih sposobnosti kao prediktorskih skupova varijabli, sa situaciono-motoričkim sposobnostim u košarci i nogometu kao kriterijskih skupova varijabli.

Ovim istraživanjem obuhvačen je uzorak od 68 ispitanika, učenika nižih razreda osnovne škole. Unutar ovog istraživanja analizirana su četiri prostora:

· skup varijabli za procjenu morfoloških karakteristika predstavljen je sa dvanaest (12) varijabli,

· skup varijabli za procjenu bazično-motoričkih sposobnosti predstavljen je sa dvanaest (12) varijabli

· skup varijabli za procjenu situaciono-motoričkih sposobnosti u košarci predstavljen je sa šest (6) varijabli i

· skup varijabli za procjenu situaciono-motoričkih sposobnosti u nogometu predstavljen je sa šest (6) varijabli.

Na osnovu cilja, postavljenih zadataka i hipoteza izvršen je odabir metoda, a to su: deskriptivna statistika, faktorska analiza, kanonička korelaciona analiza i regresiona analiza.

Na osnovu deskriptivne statistike, centralnih i disperzionih parametara kao i interkorelacija istraživanih prostora dobili smo uvid u normalitet distribucija kao i povezanost varijabli unutar istraživanih prostora.

Kada uporedimo rezultate odnosno dobijene utjecaje i povezanosti, možemo vidjeti da u košarci za razliku od nogometa, dobijeni podaci ne ukazuju na značajnost veza i odnosa između prediktorskih skupova varijabli (varijable za procjenu morfoloških karakteristika i motoričkih sposobnosti) i kriterijskog skupa varijabli (varijable za procjenu situaciono-motoričkih sposobnosti).

Na osnovu dobijenih podataka u prezentiranim analizama, možemo reći da jedan od razloga za ovako dobijene podatke može biti i homogenost rezultata koji su dobijeni testiranjem. Da su rezultati situaciono-motoričkih sposobnosti u nogometu homogeniji od rezultata situaciono-motoričkih sposobnosti u košarci ukazuju i rezultati dobijeni faktorskom analizom, gdje su u prostoru situaciono-motoričkih sposobnosti u košarci izolovana dva faktora, a u prostoru situaciono-motoričkih sposobnosti u nogometu izolovan je jedan faktor.

Vjerovatno je da konstituacija ispitanika tj. tjelesna građa ispitanika na kojima je istraživanje provedeno, a i nivo motoričke spremnosti ukazuje na karakteristike koje više pogoduju nogometnoj nego košarkaškoj igri, te samim time su i dobijene pozitivne veze i odnosi kada govorimo o prostoru situaciono-motoričkih sposobnosti u nogometu.

Također jedan od razloga može biti i taj što se u procesu nastave tjelesnog odgoja više koriste nastavne jedinice iz nogometa nego iz košarke, a razlog tome može biti i nedostatak rekvizita i pomanjkanje uslova za odvijanje nastave iz košarke.

Na kraju moramo reći da u ovom istraživačkom radu iako završenom ni u kom slučaju nije sve rečeno. Sigurno je da bi se proširivanjem prediktorskih ali i kriterijskih skupova varijabli uzeli u obzir i još neki faktori koji su važni za nogometnu i košarkašku igru a koji u ovom istraživanju nisu uzeti. Samim time bi se došlo do još većeg broja činjenica i do kvalitetnijih naučnih saznanja.
